
歇睏日我定定佮阿爸、阿母做伙去𬦰山。會記得彼工

阮的路線是對茶鈷山，盤過半屏山，落尾到黃金博物館，

按算用半工較加的時間完成。 

𬦰茶鈷山的時陣上刺激的就是愛對狹狹的石洞軁過，

內底暗眠摸，每一步攏愛真細膩。阿爸先𬦰起去頂懸才閣

共我搝起去，佳哉我跤手猛掠，敢若猴山仔真緊就軁過去

矣。我的頭一下探出去，看著遠遠的山佮海，uah！有夠媠

的！阿爸講：「等咧出來身軀愛跍予低低，才袂予風搧落去

山跤喔！」我勻勻仔𬦰出石洞，一陣風吹來，予我規身軀

起雞母皮，想著家己徛佇遐爾懸的山頂，差一點仔軟跤，

趕緊手扞石頭縫，身軀覆倚石頭，寬寬仔徙對較平坦的所

在去。紲落來愛𬦰起去比人閣較懸的大石頂，雖然這關無

蓋困難，毋過我人矮跤短，𬦰彼兩粒大粒石頭的時陣，毋

是阿爸共我搝，就是阿母托我的尻川，有夠狼狽的啦。 

行到欲起去半屏山的大片石壁彼搭，看著一隻白底烏

點的流浪狗，彼隻狗敢若各樣各樣，行路跛咧跛咧，予人

真毋甘。心內想講伊的主人心肝哪會遐爾雄，呔會共伊放

佇荒郊野外咧？毋知偌久無食物件矣？怪奇的是塗跤有俗

麭，伊攏無食，定著是無合伊的胃口。我飯丸提出來，擘一

寡予伊食，伊鼻鼻咧嘛是無食；驚伊喙焦，倒礦泉水予伊

啉，伊嘛無意無意。阮煩惱伊佇遮會有危險，毋過想著拄

才𬦰過的茶鈷山，閣看著面頭前九十度的大片石壁，若欲

共這隻狗𤆬落山，窮實有淡薄仔困難，只好決定落山了後

通報動物保育單位，予𪜶來處理。 

對半屏山落來，閣行足遠的山路才到黃金博物館，我

已經忝甲會呼雞袂歕火矣！當當阮坐踮涼亭仔跤歇喘的時，

一隻狗仔對阮面頭前經過，我目睭褫甲大大蕊，共阿爸翕

的相片提出來看，規欉好好——無剉，是彼隻狗仔，毛草

一模一樣，伊無跛跤，而且跤步輕鬆出現佇遮。我猶咧為

著無法度𤆬伊落山心內艱苦甲，這馬才知影，原來人伊只

是去山頂的地盤巡巡看看咧，是阮家己想傷濟矣啦！ 


